
                                                                                                                                                                                                                                                      

 

PRENTSA OHARRA: 2025.12.02 

 

Euskararen Nazioarteko Eguna munduko 

hainbat tokitan ospatuko da Etxepare 

Euskal Institutuaren babesarekin 

- Askotariko ekitaldi, ikastaro eta hitzaldien bidez, diasporako 

lagunek eta hainbat unibertsitatetako ikasleek aukera izango dute 

euskaran eta euskal kulturan murgiltzeko 

- Etxepare Euskal Institutuak munduko hainbat unibertsitatetan 

sustatzen dituen euskara eta euskal kultura irakurletzek egitarau 

zabala eskainiko dute, nazioarteko euskal komunitateko eragileekin 

elkarlanean 

- Euskal Herritik kanpoko 13 hiritan egingo dira jarduerak, hala nola, 

Frankfurten, Bartzelonan, Poznanen, Los Angelesen, Konstantzan, 

Chicagon, Berlinen, Champaignen, La Platan, Edinburgon, Brnon 

 

Donostia, 2025eko abenduaren 2a-. Abenduaren 3ko Euskararen Nazioarteko 

Egunarekin egingo du bat, aurten ere, Etxepare Euskal Institutuak. Askotariko ekitaldi, 

ikastaro eta hitzaldien bidez, diasporako lagunek eta euskara ikasleek aukera izango 

dute euskal kulturan murgiltzeko. Europako eta Ameriketako zenbait txokotara iritsiko 

da Etxepare Euskal Institutuaren nazioarteko irakurletza sarearen baitan antolatutako 

kultur programen bidez.  Aurten, 13 hiritan burutuko dira jarduera hauek. Batzuk jada 

egin dira. 

Besteak beste, Frankfurten, Bartzelonan, Poznanen, Los Angelesen, Konstantzan, 

Chicagon, Berlinen, Champaignen, La Platan, Edinburgon eta Brnon egingo dira 

hitzaldiak, erakusketak, tailerrak, dastaketak, jolasak eta filmen proiekzioak. Jardueren 

zerrenda guztia kontsultatu daiteke beherago. 



                                                                                                                                                                                                                                                      

 

Irakurleak Euskal Herritik kanpoko unibertsitateetan, gradu edota graduondokoa 

ikasten ari diren ikasleei euskara eta euskal kultur ikastaroak eskaintzen dizkieten 

irakasleak dira. Etxepare Euskal Institututik abiatutako eta kudeatutako programa bat 

da, atzerriko unibertsitateekin elkarlanean; eta irakasle guzti horiek eta euren ikasleek 

osatzen dute irakurletza sarea. Euskara eta euskal kultura klaseak emateaz haratago 

doan lana egiten dute: euskal bizimodu eta tradizioen eredu eta sustatzaile dira 

atzerrian. Irakurleek, Etxepare Euskal Institutuaren sustapen eta laguntzarekin, euskal 

kulturarekin lotutako ekintzak antolatu ohi dituzte urtean zehar, Euskal Herrian 

garrantzitsuak diren efemerideak, pertsonaiak edota ohiturak ezagutarazteko 

helburuarekin. 

Gaur egun Etxepare Euskal Institutuak 16 herrialdetako 32 unibertsitateetan sustatu 

eta kudeatzen ditu euskara eta euskal kultura irakurletzak. Guztira, 27 dira programa 

honetan lan egiten duten irakurleak. Europan, Espainia, Alemania, Frantzia, Erresuma 

Batua, Italia, Finlandia, Polonia, Txekiar Errepublika, Hungaria, Irlanda eta Georgiako 

hainbat unibertsitatetan daude irakurletza programak. Amerikan, aldiz, AEBn, 

Argentinan, Txilen, Uruguaien eta Kuban ematen dira eskolak. Azkenik, Asian 

irakurletza bat ere sustatzen du Institutuak, Japonian, hain zuzen ere.  

Mundu osoko euskal giza kolektibitateen artean euskararen ezagutza bultzatzea ere 

bada Institutuaren eginkizunetako bat. Horretarako, Euskara Munduan programaren 

bitartez, mundu osoko euskal giza kolektibitateen artean euskararen ezagutza 

bultzatzeko egiten du lan. Gaur egun munduko 70etik gora euskal etxetan ematen dira 

euskara eskolak Institutuaren laguntzarekin. 

Euskararen Nazioarteko eguna 1949an egin zuten lehenengo aldiz, Eusko 

Ikaskuntzak sustatuta. Ofizialki, hala ere, 1995an hasi ziren Euskararen Nazioarteko 

Eguneko jai, bilera eta bestelako ekintzak, euskal diasporak mundu osoko lehen 

kongresuaren karietara egin zuen garaian. Eusko Jaurlaritzak eta Euskaltzaindiak 

egoki ikusi zuten abenduaren 3a Euskararen Nazioarteko Eguna izendatzea. 

Jarraian kontsultatu daiteke aurtengo jardueren zerrenda osoa: 

Frankfurt, Alemania  

Azaroak 28 (Goethe-Universität) 



                                                                                                                                                                                                                                                      

 

'Hizkuntza, itzulpena eta folklorea' ekimenaren lehen saioa: 'Euskara auf augenhöne: 

leben in einer minorisierten Sprache' ('Euskara parez pare: hizkuntza gutxitu batean 

bizitzea').  

Bartzelona 

Azaroak 29 (Bartzelonako Euskal Etxea)  

Proiektuak bi helburu nagusi ditu. Batetik, euskara eta gure euskal ikasketei 

ikusgarritasuna ematea, eta bestetik, gure ikasleek adierazi duten gaien interesei 

erantzun zehatza ematea, euskararen lehen aztarnetara hurbilduz. Horretarako, 

euskararen historian espezializatutako Joakin Gorrotxategi izango dugu gurekin. 

Bestalde, eta Bartzelonako euskal sarea indartzeko, Euskal Etxearekin eta 

Bartzelonako Hizkuntza Eskola Ofizialarekin koordinatuta, urtero egin izan den 

Mintzodromoa egingo dute.  

Bolonia eta Venezia, Italia 

Abenduak 2 (Università di Bologna, Veneziako Ca’ Foscari unibertsitatea)  

Iñaki Alfaro Boloniako eta Veneziako irakurleak online elkarrizketa izango du Verde 

Prato musikariarekin.  

Poznan, Polonia  

Abenduak 3 (Uniwersytet im. Adama Mickiewicza w Poznaniu)  

Aurreko ikasturtean bezala, aurten ere Euskararen Eguna ospatuko da ikasle, 

irakasle eta nahi dutenen artean. Horretarako, merendola bat egingo da, euskal 

abestiak jarri eta ikasleek posible izango dute euskal kulturari dagozkion aurkezpen 

batzuk egitea.  

Los Angeles, AEB  

Abenduak 3 (UCLA)  

Mundu akademikoan jarduten duten adituak, Kalifornian euskal komunitate 

historikoak eta UCLAko zein beste unibertsitate katalitikoetako ikertzaileak izango 

dira bertan, Kaliforniako euskal presentzia historikoa eta gaurkotasuna modu kritiko 

eta integralean jorratzeko.  

Konstantza, Alemania  

Abenduak 3 (Universität Konstanz)  

Euskal dantzen eta kanten tailer bat antolatu dute Konstantzan. Irakurleak 

euskararen eguna zer den azaldu eta quiz bat egin ondoren, euskal dantzen pauso 



                                                                                                                                                                                                                                                      

 

errazak erakutsiko dira, baita kantu batzuk ere, eta dastatzeko euskal platerak 

eskaini.  

Chicago, AEB  

Abenduak 3 (University of Chicago)  

Euskara klasean dauden ikasleekin Euskal Herriko produktu tipikoak eta otorduei 

buruzko hiztegia landu ondoren, horien dastaketa egingo dute euskararen egunean, 

eta ikasle bakoitzak produktu baten azalpena, testuinguru historikoa eta soziala 

emango ditu.  

Berlin, Alemania  

Abenduak 4 (Freie Universität)  

Euskara eta artea uztartuko ditu mintzalagun berezi honek; nork bere burua artearen 

bidez islatzeko eta bere nortasunaren baitan euskarak duen lekua irudikatzeko tailer 

bat gauzatuko da. Euskaraz aritu bitartean arte-sorkuntza bat egitea izango da 

saioaren helburua, baita norberak euskara bere nortasunean nola integratzen duen 

hausnartzea ere.  

Champaign, Illinois, AEB  

Abenduak 5 (University of Illinois at Urbana-Champaign)  

Eukene Franco Landa doktoreak bere tesia aurkeztuko du, euskal diasporako kideen 

artean ergatiboaren erabilerak dituen inplikazio soziolinguistikoen inguruan.  

Frankfurt, Alemania 

Abenduak 5 (Goethe-Universität)  

‘Hizkuntza, itzulpena eta folklorea’ ekimeneko bigarren saioa izango da abenduaren 

5ean; lehen saioan euskara, euskal literatura eta itzulpena landu zituzten, eta 

oraingo honetan, ordea, Juan Santa Colomak dantza tailerra emango du, bai eta 

euskal dantza eta folklorearen inguruko aurkezpen labur bat egin ere.  

La Plata, Argentina  

Abenduak 6 (Universidad Nacional de la Plata, Euskal Etxea)  

Mintzodromoa eta jokoak unibertsitateko ikasgelan, eta ondoren kantu afaria euskal 

etxean.  

Edinburgo, Erresuma Batua  



                                                                                                                                                                                                                                                      

 

Abenduak 6 (University of Edinburgh)  

Egunak hiru ekitaldi izango ditu:  hitzaldia, triki-poteoa, eta Mihiluze saioa.  Hasteko, 

Izaro Arruti soziolinguistak eta aurkezleak emango du hitzaldia; ondoren, triki-poteoa 

egingo dute, eta, azkenik, telebistako Mihiluze saioa egingo dute, Izaro Arrutik 

aurkeztuta.  

Brno, Txekia  

Abenduak 7 (Masarykova Univerzita)  

Euskararen eguna ospatzeko, aurten ‘Bizkarsoro’ filma proiektatuko dute Brnon. 

Filmak euskaraz diharduen eta bere identitatearen alde borrokatzen duen fikziozko 

herri baten istorioa kontatzen du. 

Etxepare Euskal Institutua 

Etxepare Euskal Institutua Eusko Jaurlaritzaren erakunde publikoa da, eta bere 

eginkizuna da euskara, euskal kultura eta euskal sorkuntza nazioartean proiektatzea, 

eta hauen bidez beste eskualde, herrialde eta kulturekin harreman sendo eta 

iraunkorrak eraikitzea.  Horretarako, kalitatezko jarduera artistikoak sustatzen ditu, 

sortzaileen, artisten eta kultura eta sormen industrietako profesionalen mugikortasuna 

bultzatzen du, eta euskal ikasketak sustatzen ditu eremu akademikoan. Era berean, 

nazioarteko lankidetza sustatzen du, bai kultura arloan bai unibertsitatearen 

esparruan. 

